
ՀՀ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 26-Ի ԹԻՎ 711-Ն   ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ      ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
1. Իրավական ակտի ընդունման անհրաժեշտությունը 


ՀՀ կառավարության 2011 թվականի մայիսի 26-ի թիվ 711-Ն  որոշման մեջ փոփոխություն կատարելու մասին ՀՀ կառավարության որոշման նախագծի ընդունումը պայմանավորված է հոգեբուժական կազմակերպություններում պահվող անձանց հատկացվող սննդի օրական միջին չափաբաժինների վերանայմամբ, որն անհրաժեշտ է Հայաստանի Հանրապետության առողջապահության նախարարությունում և առողջապահության համակարգի բժշկական կազմակերպություններում  Հայաստանի Հանրապետության Վերահսկիչ Պալատի խորհրդի 2015 թվականի մարտի 16-ի թիվ 6/1 որոշմամբ տրված առաջարկությունը կատարելու համար:
2. Կարգավորման նպատակը և բնույթը
 Նախագիծը նպատակ ունի հստակեցնելու հոգեբուժական կազմակերպություններում պահվող անձանց սննդի օրական նվազագույն չափաբաժինները:
3. Կարգավորման հարաբերությունների ներկա վիճակը և առկա խնդիրները 
Հայաստանի Հանրապետության կառավարության 2011 թվականի մայիսի   26-ի թիվ 711-Ն որոշմամբ սահմանված են հոգեբուժական կազմակերպություններում պահվող անձանց սննդի օրական միջին չափաբաժինները, որով սահմանված մեկ հիվանդի համար նախատեսված սննդի օրական միջին չափաբաժնի էներգետիկ արժեքը վերանայելու, հստակեցնելու կարիք ունի՝ նվազագույն չափորոշիչներ սահմանելու տեսակետից, քանի որ հոգեբուժական կազմակերպություններում պահվող անձանց սննդի նշված օրական միջին չափաբաժինների և էներգետիկ արժեքի պայմաններում,  հոգեմետ դեղերի կողմնակի ազդեցությունը հիվանդների մոտ կարող է առաջացնել նյութափոխանակության խանգարումներ, այդ թվում ճարպակալում, շաքարային դիաբետ: Հարկ է նշել նաև, որ այդ էներգետիկ արժեքը զգալի գերազանցում է հոգեբուժական կազմակերպություններում պահվող անձանց հատկացվող սննդամթերքի էներգետիկ արժեքի, կազմի և չափաքանակների վերաբերյալ միջազգային նոր մոտեցումների չափորոշիչները: Նախագիծը մշակելիս հաշվի են առնվել հետևյալ մոտեցումները. 
1. Գործող ՀՀ կառավարության 2011 թվականի մայիսի 26-ի թիվ 711-Ն որոշման հավելված 1-ում ցորենի հացը՝ 250գ և տարեկանի հացը՝ 250գ,  բերված են առանձին տողերով, իսկ նախագծում դրանք միավորվել են և սահմանվել է չափաքանակ միայն ցորենի հացի համար՝ 500գ, քանի որ այս 2 մթերքը սննդային արժեքով մոտ են իրար: Հաշվի առնվել նաև, որ տնտեսվարողների կողմից տարեկանի հացի անընդհատ ձեռք բերումը  ապահովել հնարավոր չէ:
2.  ԱՀԿ-ի առողջ սնուցման հիմնական սկզբունքներից  ելնելով՝ 
· նվազեցվել է ցորենի ալյուրի, մակարոնի, ձավարեղենի չափաքանակները՝ սահմանելով ցորենի ալյուրի համար՝ 10գ, մակարոնի համար՝ 40գ, ձավարեղենի համար՝ 80գ, որպես մեծ քանակությամբ ածխաջուր, հետևաբար նաև բարձր էներգետիկ արժեք ունեցող մթերքներ՝ հոգեմետ դեղերի կողմնակի ազդեցությունից խուսափելու համար,
·  նվազեցվել է թթվասերի, պանրի չափաքանակները՝ սահմանելով թթվասերի համար՝ 30գ, պանրի համար՝ 15գ, որպես ճարպի և աղի բարձր պարունակությամբ մթերք՝ պակասեցնելու համար օրգանիզմ մտնող հագեցած ճարպերի և աղի քանակները,
·  ավելացվել է թարմ և չորացրած մրգի  չափաքանակները՝ սահմանելով թարմ մրգի համար՝ 250գ, իսկ չորացրած մրգի համար՝ 25գ, որպես վիտամիններով հարուստ մթերք, 
· ավելացվել է բուսայուղի չափաքանակը՝ սահմանելով 30գ, որպես բուսական, չհագեցած ճարպերի աղբյուր:
3.  Ռացիոնալ սննդի հիմնական սկզբունքը ապահովելու և սննդային նյութերի՝ սպիտակուցների, ճարպերի և ածխաջրերի ճիշտ՝ 1:1:4 հարաբերակցությունը պահպանելու նպատակով.
·  նվազեցվել է կարտոֆիլի, բանջարեղենի, մսի, թռչնամսի, ձկան, ծովամթերքի, ձվի և կաթնաշոռի չափաքանակները, սահմանելով կարտոֆիլի համար՝ 300գ, բանջարեղենի համար՝ 400գ, մսի համար՝ 125գ, թռչնամսի համար՝ 30գ, ձկան և ծովամթերքի համար՝ 42գ, ձվի համար՝ շաբաթական 2 հատ, կաթնաշոռի համար՝ 35գ,  
· ավելացվել է շաքարի, մուրաբայի, ջեմի, մեղրի, հրուշակեղենի չափաքանակները՝  սահմանելով՝ 70գ:
4. Առկա խնդիրների առաջարկվող լուծումները


Առկա խնդիրների լուծման նպատակով հոգեբուժական կազմակերպություններում պահվող անձանց հատկացվող սննդի օրական նվազագույն չափաբաժինները վերանայվել են և համապատասխանացվել միջազգային նոր մոտեցումներին: Նախագծով առաջարկվող սննդացանկի ձևաչափը կազմված է համաձայն NACE և COICOP միջազգային դասակարգիչների: 
5. Նախագծի մշակման գործընթացում ներգրավված ինստիտուտները և անձինք.

Նախագիծը մշակվել է ՀՀ առողջապահության նախարարության համապատասխան ստորաբաժանումների կողմից:
6. Նախագծի ընդունման արդյունքում ակնկալվում է հոգեբուժական կազմակերպություններում պահվող անձանց օրգանիզմին անհրաժեշտ սննդակարգով ապահովում, բուժման ընթացքում հոգեմետ դեղերի  կողմնակի ազդեցության կանխարգելում,  օրգանիզմի դիմադրողականության բարձրացում:
